
OPPRØR

 

Kring midten av fyrre hundradåret budde på Leiknes i Bergens stift ein kjøpmann som ropte seg Joachim W. Spørckel. Han kom flyttande hit frå Bergen på ei stor jakt, sette seg opp sjøhus og krambu i Leiknesvika, og tok til å handle med bøndene. Det var ein hard og kald mann som saug småfolk ut med åger og dyre renter, og dreiv sine krav inn til siste skilling. Han var einaste handelsmann på lang lei, og då han fyrst på sekstiåra fekk skjenkjerett på øl og brennevin, rådde han over bøndene mest som han sjølv ville.

Det var smått for folk der i grendene. Fjordbøndene dreiv litt fiske attåt det vesle gardsbruket, so pass dei hadde til husbruk. Men fjellbøndene hadde berre den vesle buskapen å lite på, og i ringe år lei dei beint fram hungersnød.

I gamle dagar hadde dei berga seg på ei vis. Dei levde av det dei avla på gardane sine, og kvar haust rodde dei sine 20 dryge sjømil til Bergen med avdråtten sin, og tok heimatt det vesle dei trengde av gryn og mjølvarer. Men sidan det kom handelsmann i Leiknesvika, vart det slutt med byferdene. Leiknesvika låg so høveleg til både sjøvegs og landeleies, og kjøpmann Spørckel var gemeinsleg og skreiv på borg til dei stod i bøkene hans alle som ein. Då vart det slutt. Sidan den tid var dei nøydde å vende varene sine hjå han om dei ville sleppe å få lensmannen på huset. Og no kunne han skalte og valte som han ville, og betalte bøndene det han sjølv fann for godt. Men når folk skulle ha eitkvart på krambua, fekk dei vite kva det kosta. Det hjelpte ikkje alt det dei sleit og arbeidde. Gardsdrifta synte alltid underskot, og skulda hjå kjøpmannen auka frå år til år.

Likevel heldt dei seg oppe i armodsdomen, for folket var sterkt og friskt i rota. Men då brennevinet kom til bygda, vart dei mergstolne innanfrå, og misste all motstandskraft. Dei såg kva veg det bar, og søkte si trøyst der ho var nærast å finne. Hadde dei ein skilling, so gjekk han på skjenkjestova i Leiknesvika, same korleis tilstandet var heime. Ingen såg utveg og von i uføret, og folk vart late og likesæle. Gardsdrifta forfall, båtane rotna opp utan tilsyn, og den fredelege bygda låg og vantreivst i svir og ulivnad.

Kvar haust rusta kjøpmann Spørckel ut sjøbruk til sildefisket, og folk var nøydde å gå med, endå dei væl visste at dei fekk ingen ting att for slitet. Halvsvolt og sveltihel var vilkåra dei hadde å velje i millom, – det eine gale og det andre verre.

Fram mot påsketider kom dei att. Somme hadde kan hende vore heldige, og hadde ein liten lott til gode. Men skjenkjestova i Leiknesvika kom ingen framom. Og om dei kan hende vann framom den, hadde dei endå att to av same slaget. For på Postbrekka opp i bygda stod det ei, og i Sagevika ut med fjorden stod ei anna.

Fram på morgonsida kom dei heim, men visste ikkje sjølv korleis det bar til. Ei tylvt fillete og utsvelte ungar sprang skræmde frå stokk til vegg, og ei skinnmager og tannlaus kjerring tok i ferd med å velte den daud-drukne kallen sin opp i sengjabolet. Dagslyset rann kaldt og skjerande inn gjenom spikte glas, og nækte den grå og vonlause armod. Og frå fjøset kom det såre, klagande raut frå dyra som stod og svalt i vårknipa.

Det var ikkje berre slik omveges at kjøpmann Spørckel braut ned folket, og la grendene øyde med handelen sin. Stundom gjekk det manneliv beinveges òg.

To kallar kom roande til Leiknesvika med eit par våger turrfisk. Dei vart sitjande i skjenkjestova til fram på kvelden og laut hjelpast i båten. Veiret var fint og sjøen spak, og dei to kallane sovna ved årane. Men sjøen fjøra ned, og straumen førde båten inn under hellarane ved Svarthammaren. Då han flødde oppatt, tok han kallane som i ei rottefelle. Folk som rodde framom seinare, kunne sjå dei under sjøloket. Dei låg med opne augo, og beina med treskor på spente i hellartaket. Dei fekk dei ikkje fram før sjøen fjøra ned att.

Fjellbøndene fraus seg ofte helselause når dei køyrde heimatt i fylla om vintranætene. Hestane fekk ta seg fram som dei best kunne, og ofte kom dei ikkje heim før dagen etter. – Det var ein dei kalla Gabriel Kvia, ein stor og sterk fjellbonde frå Rindane, øvst i dalen. Han fraus begge føtene av seg på Kvålsmoen ei smellkald februarnatt. Det var smått med skog so langt til fjells, og då han kom seg opp att, gjekk han på to kjeppar av kroket kronglebjørk, og studde seg på to stavar. Skrinn og innfallen med svær og røseleg overkropp stolpa han omkring på det skrøpelege understellet som ei bleik og levande klage. Han drakk ikkje meir frå den dagen. Men på botten av sjela hans voks det fram eit villt og logande hat mot kjøpmann Spørckel.

Kjøpmann Spørckel sjølv var ein mann i femtiåra. Når han var ute og gjekk, var han alltid i svart frakk og høg hatt. I nevane heldt han ein sylvknappa stokk. Ingen hadde set den mannen smile. Når folk trefte han på vegen, tokka dei seg ut i grøfta med bøygt hovud, og hatten eller sydvesten millom nevane. Men når kjøpmannen var kommen framom, snudde dei seg med eit augnekast fullt av hjelpelaust hat, og murra ei låg forbanning.

I hælane hadde han jamt ein liten, ragget hund dei kalla Develen. Når han møtte bygdefolk, knurra han, og gliste med tanngarden. Folk var redde han som for den vonde sjølv, og hata han fordi dei ikkje torde gjere han noko. Om nætene låg han utanfor døra til brennevinskjellaren og heldt vakt. Og at det ikkje var nokon vanleg hund, var det mange vitne på. Det var to karar som var tenkt å bryte seg inn ei myrk haustnatt. Dei var blitt lempa ut av skjenkjestova fordi dei ikkje hadde meir å betale med, og var tenkt å ta seg til rettes sjølv. – I kjellarhalsen møtte dei Develen. Dei var hardbalne karar begge to, og hadde set døden i augo både på sjø og land. Men det dei no såg, høyrer til ting som ligg utanfor mannemakt å berge seg mot. For augo hans loga og brann som ei eldmyrje, og ut or kjeften stod ein raud og blakrande loge. Dei stokk so dei vart ædru med ein gong, og stakk av det fortaste dei vann. Sidan den tid hadde ingen prøvt å bryte seg inn i brennevinskjellaren.

Øvst under fjellet, der småbjørk og lyng går over i nakne gråberget, ligg den vesle fjellgrenda Rindane. Folka her hadde alltid hatt det smått, og no sat dei tyngst i det av alle i heile prestegjeldet. Kjøpmann Spørckel åtte heile dalen med rubb og stubb og kunne drive bøndene frå gardane, kva dag han ville. Likevel let han dei sitje og heldt liv i dei på det vis som var, fordi det tente han best. Men nauda var stor i dalen både på folk og dyr. Borna visna vekk og døydde i ung alder, og dyra gjekk same vegen. Karane heldt livsmodet oppe med brennevin, og skydde ingen ting for å få tak i det. So slost og skreik dei i fylla, men dei som endå hadde litt ære att i livet, vart religiøse, og gret over sin syrjelege tilstand. Kvinnfolka hadde det verst. For dei var det inga trøyst, og kvar dei vende seg, såg dei berre kald uhygge og endelaus armod.

 

Det var i påskehelga, det store hungersåret 1864. Karane var komne att frå fisket, og låg no og sov rusen ut, redde for å vakne att. Dei hadde hatt med seg nokre buntar turka sildehovud, det var påskematen det året. Ungane gjekk med dei i nevane, og plukka vekk makken før dei åt. Ovan om bøgarden gjekk kyrne og sjangla i snøsletta, og gaula og bar seg av svolt. Høgt over dei skakke, torvtakte husa krinsa ein flokk svarte fuglar med håse skrik, og heile dalen låg som eit grått og fargelaust billede på den store vonløysa.

Ut på ettermiddagen langfredag kom det ein framandkar til gards. Å sjå til var han halvt bymann, og halvt bonde. Han var svartklædd, myrkleitt og mager, og augo var skinande kolsvarte. Det var ei makt i dei som ingen kunne stå seg for, og dei smale hendene hans var aldri i ro. Han kalla seg Benjamin Tuft, og var frå Austlandet ein plass. Det høyrdest ut til å vere ein studert mann. Røysta var klår og kvass, og når han tala, gjekk orda til merg og bein. I sin ungdom hadde han vore religiøs, og stått Hans Nielsen Hauge nær. Sidan hadde han komme med i flokken til Marcus Thrane, og hadde sete på tukthus i over eit år. Han var fyllt av ei varm og brennande medkjensle for alle fattige og undertrykte, og eit villt og usløkkjande hat mot alle som trælka og saug dei ut.

I kveldinga var han rundt i grenda og snakka med folk, og då beista var stia, heldt han samling i stova hans Gabriel Kvia. Kallane sat og dubba på krakkane, dusne av svir og nattevaking, og kvinnfolka sat og halla på hovudet med salmeboka i fanget. Men talaren hadde kje sagt mange orda før heile lyden sat lys vaken, og stirde på mannen med lysande augo. Han tala som ein av dei sjølve, men det var ei kraft og glod i orda hans som reiv alle med. No fyrst fekk dei augo opp for sin eigen stilling i all si vonløyse, og no fyrst såg dei opphavet til tilstandet klårt for seg. Mange kom på gråten over si eiga naud og vanmakt, men dei fleste sat og stirde myrkt framfor seg, og ruga over sitt hat og si hemnlyst. Og brått var det som talaren forstod dei, og kom deira eigne tankar tilmøtes på halvvegen. – Dei hadde inga von om hjelp utanfrå, sa han. Samfundet var fienden, og hadde dømt dei til undergang. Det det no galdt, var sjølve livet, og dei hadde kje berre rett, men ogso plikt til å setje seg til motverje.

Då han slutta var heile stova i eit einaste kok. Gabriel Kvia kom stolpande fram på sine vanskapte trebein med handa på slirekniven, og andletet oppløyst i sinnsrørsle. Kvinnfolka var reint ifrå seg, og eggja mennene sine til å ta ut i denne kveld for å ta udyret i Leiknesvika av dage. Men talaren roa dei, og bad dei tenkje seg væl om. – Det nytta ikkje med mord og blodspille, sa han. – Han hadde endå den tru at samfundet ville hjelpe når dei såg korleis tilstandet var. Og slo dei fyrst handelsplassen i Leiknesvika under seg på ein fredeleg måte, var styresmakta nøydd å granske tilhøva deira og ta stilling til dei. Gjekk det då gale, skulle han sjølv stelle seg i brodden og ta hovudstøyten.

Det vart snakka att og fram om dette ei stund. Gabriel Kvia og nokre av kvinnfolka heldt på at dei skulle ta ut straks, og ta kjøpmann Spørckel av dage. So var dei kvitt han for godt, og verre enn dei hadde det no, kunne dei ikkje få det om dei so kom på slaveriet på livstid. Men til slutt fekk dei meir rolege overtaket, og før dei skildest vart det vedteke at dei skulle setje talaren sin plan i verk ved midnattstid andre påskedagen.

No var det liksom den aude, fortapte fjelldalen livna til for nokre dagar. Ein såg det best på ungane. Dei store, vassblå augo lyste av spaning i dei tunne, bleike andleta, og det var lite dei var god til å halde seg i ro. Gabriel Kvia pussa opp den svære muskedunderen etter faren, veteranen frå 1814, og dei andre karane var òg so forsynlege at dei slipte opp bitjarna sine, kor treffen vart. Men Benjamin Tuft rådde dei innstendig ifrå å bruke kvasse våpn, og late det komme til blodspille. Og ein ting måtte dei love han, høgt og heilagt: dei skulle kje røyve brennevinet når kjellarvegen låg open.

Ved midnattsbél andre påskedagen tok den underlege ferda ut frå Rindane, 15 hestar i alt. Det var månemyrkt og overskya, men dei små, raggete hestane kjende vegen godt, og dilta framover i luntetrav. I fremste sleden sat Gabriel Kvia saman med Benjamin Tuft. I fanget heldt dei kvar si kveikt sjålykt. I hine sledane sat mannfolk og kvinnfolk om kvarandre, so mange som fekk plass. Dei av ungane som var store nok til å klare seg sjølv, hadde slengt seg bak på meidane kvar dei kom til. Dei som mindre var, stod att heime på tuna og gret fordi dei ikkje fekk lov å vere med. Det låg ei tung og trassig ro over den tagale flokken. Ingen sa eit ord, men alle tenkte det same. Andleta deira var som læste i fast og ubøyjeleg vilje. Dei var som ein flokk lagnadsridne som har fått ein dom å fullbyrde, og var tenkt å setje han i verk utan omsyn.

Handelshusa i Leiknesvika låg og sov i grålysninga då dei nådde fram. Det vart litt ståk med det same hestane kom inn på tunet, og straks etter kom det lys i eit glas i andre høgda der kjøpmann Spørckel låg. Benjamin Tuft sette ut vakter ved dørene, sjølv tok han med seg eit par mann og gjekk opp i andre høgda. Kjøpmann Spørckel stod fullt påklædd på golvet då dei kom inn, med hatten i eine handa, og stokken i hi. Dei såg det på han at han visste kva det galdt. Det turre, skrukkete andletet var kritkvitt, og det dirra lett i underlippa. Elles var han kald og roleg som vanleg. Med ein rar og spottande smil kom han i mot dei, og bøygde seg lett for Benjamin Tuft. – Dei skulle få sleppe å bruke makt på ein gamal mann, sa han, og sette fram nevane. Dei to bøndene tokka seg tilbake mot døra, og såg ut som dei hadde mest lyst til å stikke av. Men Benjamin Tuft heldt dei attende med eit kvasst augnekast, og baud dei ta kremarsjela imillom seg og setje ho bak lås og slå på stabbursloftet.

Det vart svært til styr og ståk på tunet då dei kom leiande ut med han.

– Heng han på stabbursveggen! skreik dei.

– Drukn han i mottingdammen!

Likevel tokka dei seg tilsides, og gjorde plass då dei skreid fram gjenom folkehopen med han. Somme tok jamvel av seg hattane, og stod med bøygt hovud av gamal vane. Men då han skulle stige opp stabburstrappa, fekk han eit drag over nakken av ein tung stav elles sovore, so han stupte. Ingen kunne med visse seie kven som slo, men seinare kom det opp at Gabriel Kvia skulle ha stått der i nærleiken. Kjøpmann Spørckel låg fram gruve som livlaus. To mann tok han imillom seg, og bar han opp på stabbursloftet. Dei la han på ei oppreidd seng, og sette seg på kvar si side og heldt vakt.

Det fyrste Benjamin Tuft gjorde, var å setje Gabriel Kvia ved døra til brennevinskjellaren. Han sette bajonett på muskedunderen, og fekk bod om å bruke makt på alle som prøvde å bryte seg inn. Sidan braut han opp døra til kontoret, og bar alle bøker og protokollar ut på tunet. Det var fleire fang av dei, og alle var dei fullskrivne med namn og tal frå perm til perm. Dei gjorde opp ein stor eld midt på tunet, og Benjamin Tuft slengde bøkene på varmen, ei for ei. Ålmugen stod tett samla kring elden, og såg korleis papiret krulla seg saman og loga opp som turr halm. Og det var som dei voks der dei stod, og rette seg i ryggen for kvar bok som brann. Andleta deira klårna, og det audmjuke og underkuva draget kvarv. Det var som dei såg si eiga naud og armod gå opp i logar, so dei atter kunne kjenne seg som frie menn.

Ungane gav seg ut på leiting etter Develen, men han var som sokken i jorda, og ingen stad å sjå. Dei som eldre var, riste på hovudet, og tenkte sitt.

Drengjene på garden hadde omsider vakna av ståket, og kom rennande ut frå drengjestova, søvndrukne og halvt påklædde. På tunet vart dei møtte av handfaste karar som leidde dei innatt, og stengde døra med lås. Men nokre av ungane hadde set sjølve rådsdrengen på veg ned mot sjøen i fullt sprang. – Det fall ei tung stille over ålmugen. No visste dei at lensmannen ikkje var langt undan.

I fyrstninga var det vanskeleg for folk å finne seg til rettes på garden. Dei vågde seg ikkje inn i hovudbygningen, men slo seg ned på låven, stabburet, og andre uthus. Snart tok svolten til å melde seg, og nokre av dei modigaste tok til å forsyne seg av stabburskosten. Og då dei fyrst var komne i gang, gjekk det lett. Store dungar av kjøt og fleks vart lempa ut på tunet, og kjerringane kom halande med heile lass av pylser, smør og flatbrød. Dei spreidde seg i småflokkar, og åt som dyr. Humøret steig etter kvart, og lått og kåte gjenteskrik kvein millom husa. Dette var moro. Plent som det argaste bryllop. Hadde berre ikkje denne skarve Gabrielʼen stått i kjellarhalsen.

Midt under måltidet kom ein vitskræmd gut rennande inn på tunet med anden i halsen.

– Lensmannen kjem! skreik han, og tok kuten opp over bakkane mot fjellet.

Det sokk i folk. Dei vart sitjande med tugga i munnen utan å svelje, og som på kommando gav dei seg til å springe nedover mot båtstøa. Benjamin Tuft kom roleg etter.

Der såg dei lensmannsbåten komme for full fart, fire mann i skyss. Lensmannen sjølv sat i bakskuten i full mundur, og såg fælande morsk ut. Båten la til, og trygg og brei steig lensmannen inn i folkehopen med handjarna i eine handa, og ei stor bok med forgyllt krune på i hi. Han stogga framfor Benjamin Tuft, og baud han gå ned i båten. Benjamin Tuft sa nokre ord som hine ikkje fekk rektig tak i, og lensmannen treiv han i herda for å dra han avstad med makt. Då trengde bondehopen på. Dei huja og skreik, og armane lyfte seg trugande. Lensmannen vart bleik som lik, steig tilbake og tok til å lese opprørslova. Det vart stilt som i grava, og folk tok til å skjelve i kneledane. Dei skyna ikkje alt, men det vesle dei fekk tak i, var i all fall nok til å slå fattigfolk til jorda. Lensmannen kremta, og tok til å lese lova på ny. Men då kom det kaldt og turt frå Benjamin Tuft:

– Takk, vi har høyrt det no. Du kan dra tilbake dit du kom frå.

Lensmannen stirde på den skamdjerve, mållaus av sinne. Men det var liksom dei rolege orda hadde forløyst den klumsa bondeflokken. Dei skreik og lo, og ingen høyrde på lensmannen lenger. Og då han tok til å lese for tridje gongen, sette dei opp.

Det låg ein sandhaug der i nærleiken, og ungane gav seg til å kaste sand på lensmannen so spruten stod. Snart tok det til å komme stein òg, og lensmannen laut ha seg i båten det fortaste han vann. Rorskarane hamla ut frå land med ein haglskur av sand og stein etter seg. Lensmannen sjølv sat i bakskuten, og stirde myrkt mot land. Andletet hans spådde ikkje godt.

Skrattande og olstrande drog bondehopen seg oppover mot husa att. Dette var lett ekspedert! Han kunne berre våge seg til å komme att på nytt, so betterdø skulle han få køyr! I godt humør, og med eit lyst syn på framtida gav dei seg i kast med det avbrotne måltidet.

Der hadde gutungane fått tak i Develen. Folk slengde det dei hadde millom nevane, og strøymde ut på tunet. Dei hadde funne han under fjøstrevet, og kom berande med han etter nakkeskinnet. Han kvinka og kvein og vrei seg, og augo lyste i dødsredsel. Straks etter var han kringsett av ein vill og dansande hop, som brann i fingrane etter å stille sitt hat og si hemnlyst. Somme banna og somme skreik og alle slost dei om å komme til med nevane sine. Til slutt vart dei samde om ein dødsmåte alle kunne få del i, og før Benjamin Tuft fekk hindre det, var myrdinga i full sving.

Fyrst duppa dei han i mottingdammen tri gonger med hovudet fyrst. Sidan sette dei ei rennelykkje kring bakføtene hans, og hengde han opp på stabbursveggen. På ti skritts fråstand gav dei seg til å kaste stein mot det bivrande, gyrmete krypet, alle som ein. Dei hoppa og skreik som galne, frå seg av hemngir og blodtorste. Kvinnfolka kom berande med stein i forklea sine, og kasta med keiva so det song i stabbursveggen. Gutungane var dei mest visshøvde, og klynka og krampedraga på stabbursveggen vart veikare og veikare, til dei stivna i eit kvasst rykk. Men steinane song i veggen, til det berre var ein blodet og skiten flekk att.

Brått var det som ei kald hand la seg over den oppøste folkehopen. Steinane fall ut or nevane og armane seig slappe ned. Ryggjene krøkte seg i skam, og med augo mot jorda smaug dei frå kvarandre som dengde hundar. Provst Müller stod midt iblant dei i kappe og krage, myrk og streng. Han stod ei stund tagal og såg seg ikring, og røysta hans var full av sorg og ruelse då han tok til ords. – Aldri, sa han, hadde han tenkt at slikt skulle hende i hans prestegjeld. Eit prestegjeld som salige biskop Brockman –

Men før han fekk opplyst om kva salige biskop Brockman hadde sagt eller gjort, fall Benjamin Tuft han i talen med eit par utkropne spursmål, og før nokon visste ordet av, var dei to karane midt oppe i ein varm og hissig teologisk debatt. Og her såg det ut som gamle provst Müller hadde funne sin overmann. Bøndene flokka seg saman, og lydde forvitne. Snart tok provsten til å bli ivrig og forsnakke seg, som han jamt pla når noko stod på. Bøndene skratta og lo, og sintare og sintare vart provsten. Han vart grov og personleg, og skjellte Benjamin Tuft ut for ein skarv og oppviglar som burde halshoggast som eit anna udyr. Den andre var kald og roleg, og dette såg ut til å verke som ein raud klut på gudsmannen. Han hoppa beint opp og ned på tunet og fikta med armane, og bannte og svor so det lyste. Men då lo bøndene, høgt og rått, og skitord og spottegloser hagla ned over den arme prestemannen. Han vart ståande ei stund og sjå seg omkring som ein olm stut, frå seg av sinne. Til slutt samla han prestekjolen millom nevane, og sette på sprang ned over tunet som eit svart og flaksande spøkjelse.

Bøndene spreidde seg att, lo og snakka i munnen på kvarandre. Dei hadde fått att sitt gamle humør, og såg atter lyst på framtida. – Denne Benjamin Tuft var spøkje til kar. Det var ikkje fårleg å ta seg fram med ein slik ein i brodden. Kan hende kunne dei leggje under seg både grannesokna og Bergens by, meinte dei, og lo kipne.

Med kvart tok det til å samle seg folk frå grendene omkring, og snart var det folksamt som på hausttinget. Fillete og utsvelte kom dei i flokk og fylgje, til fots og i båt, og glodde olmt på dei frå Rindane, som gjekk der gode og mette, og hadde sett i seg all stabburskosten. Dei var harme og ovundsjuke, og tykte det var tregeleg at det ikkje skulle vere noko att til dei òg. Brått for ein mager og arbeids-sliten kjerringneve inn gjenom krambuglaset, og tok til seg eit stort og blomstret silkeplagg som hekk der. Dette var signalet. Heile den utsvelte og nedkuva folkehopen trengde på for å få tak i litt av all herlegdommen som låg der inne. Benjamin Tuft stellte seg i vegen, men vart slengd tilsides som ein vott, og i ein blunk var heile krambua ribba. Kjerringane slost om knappar og tystuvar so fillene fauk, og vakta ovundsjukt på rovet sitt som svoltne gribbar. Karane tok for seg av sjøklær og tobakk, og ungane forsynte seg med slireknivar og sukkerty. Sugande og smattande kom dei ut att med heile den blanke rikdommen i fanget. Karane togg tobakk so skummet valt, og somme gjekk og smatta og bles på lange, svarte sigarar. Og kvinnfolka gjekk omkring og briska seg i spraglete klutar og rosete forklæ. Benjamin Tuft stod likbleik og såg på, skjelvande av sinnsrørsle. Han skunda seg ned i kjellarhalsen, og bad Gabriel Kvia skyte med skarpt på alle som ville inn.

Etter som det lei på, tok dei til å kjenne seg meir som heime på garden. Dei vågde seg jamvel inn i hovudbygningen òg, no. Det var ein frå Sagevika som hadde stått gesell hjå van Tangen i Bergen, og vore litt ute blant folk, han gjekk fyrst. Og straks etter var alle stover og salar fyllte av ein undren og måpande hop. Kjerringane slo hendene ihop av forundring. Ikkje eingong himmelen hadde dei tenkt seg so blank og skinande: Blomstret papir på alle veggjer, speglar og skilderi som rokk frå golv til tak, og kring veggjene mjuke stolar og bolster med forgyllt sirat på. Dei kom ihug korleis det såg ut heime hjå dei sjølve, og vart fyllte av eit svart hat mot alt dei såg.

– Neigu var det kje verre vore, sa dei, og flirde kaldt og svivyrdsleg.

– Her ligg sveitten vår, sa dei, og glodde hatefullt ikring seg.

Men no fekk sveitten deira bein å gå på. Kallane kom trampande inn over dei rosete golvteppa med skitne sjøstøvlar, og tobakksklysene fall kvar det høvde seg. Kjerringane slengde seg i stolar og sofabenkjer so det knaka i fjørene, og ungane gav seg til å flerre rosene av tapeta, for å ha dei med seg heim. Borte i ei krå stod eit rart og forunderleg klunkespel. Når dei fingra i eine enden, let det so fint og yndeleg, men når dei slo med knyttneven i andre enden, dura og song det som det argaste torebrak. Med kvart vart det reint som ein kappestrid millom karane kven som kunne få det til å låte sterkast. Til dess ei kjempe frå Rindane smurde til so beina brast, og heile greia seig i skrukk.

Benjamin Tuft kom til, og bad dei fare fram som folk. – Dei øydela alt for seg med slik framferd, sa han. Men dei vesle sigrane bøndene meinte dei hadde vunne, hadde gått dei til hovudet, og gjort dei overmodige og sjølvtrygge. Somme kom jamvel bort og klappa Benjamin Tuft faderleg på herda. – Han hadde kje bo frykte, sa dei. Det var ikkje nokre vanlege kastekjeppar han var saman med no, måtte han tru. Og so skok dei seg og lo, so slirekniven dansa på bakenden. – Var han fin gut, kunne det hende han sat som kommandant på Bergenhus festning før veka lei, meinte somme, og kneggja godsleg. Benjamin Tuft skyna at her var det ingen ting å gjere. Han hadde misst taket på dei, og sorgfull og mismodig gjekk han ned i kjellarhalsen og sette seg hjå Gabriel Kvia.

Knapt var han ute av syne, før dei sende bod på han Fele-Kristen, og dansen gjekk vill og lystig gjenom alle rom. Dei trampa og svinga seg so det braka i golvet, og spende til alt som stod i vegen. Rett som det var fauk ein stol tvert over rommet, og hamna i ein spegel so glasbitane fauk. Eller ein stor og tung sjøstøvel sparka mot lysekruna so prismeglasa spruta. Glasrutene small, ei for ei, og ståket frå tramping og skrik høyrdest vidt ikring. Sveitten sila og rann, munnen var turr av torste, og augnekasta mot kjellarhalsen vart lengre og lengre. Utanfor bislaget stod alt ein murrande hop, og snakka seg imillom om Gabriel Kvia verkeleg var truande til å skyte, om dei trengde seg inn.

 

Fram på ettermiddagen hende det.

* * *

Ein flokk ungdommar hadde funne ei luke i spisskammerset, som førde beint ned i kjellaren. Dei firde seg ned etter eit tog, og kom oppatt med ein kagge dansk kornbrennevin. Stilt og uset smeit dei seg ned i eit naust, og sette seg til å drikke. Ein times tid etter kom dei oppover med skrik og skrål, fulle og galne, for å få meir. Folk strøymde ut på tunet, og tok imot flokken med høge rop. Dei visste kva som ville hende, og heldt seg varsamt i bakgrunnen. Ungdommane rende fram mot kjellarhalsen, blindt og omsynslaust, utan å sjå seg tilsides. Gabriel Kvia stod i knestilling med muskedunderen ved kinnet, ferdig til skot. Hine velte seg ned på han som ville dyr, ridne av ein einaste, blind tanke. Då small det, kaldt og brakande, og kjellarhalsen låg løynd i tett og blå krutrøyk. Ein ung gut frå Rindane fall framover med eit høgt skrik, og blodet fossa ut av brystet på han. Men hine storma vidare. Dei rende Gabriel ned so treføtene brast som fyrstikker under han, og eit par harde slag av muskedunderen sprengde kjellardøra. Vegen låg fri, og heile ålmugen kom strøymande.

Dei vart ståande litt og sjå seg omkring før dei sansa seg. No stod dei i sjølve heilagdommen, ved målet for all deira inste draum og tanke. Med oppspilte nasebor saug dei inn den sterke krydderlufta, blanke i augo, og andaktsfulle som i kirka. Kring alle veggjer låg det store piper og fat, og på hyllene stod lange rader av flasker med forgyllte innskrifter på. – Då vart dei var Benjamin Tuft. Han rende rundt med ei øks i nevane, og slo ut botnar og spuns so brennevinet fløymde ut over. Men ikkje før hadde bøndene komme under vér med kva han tok seg til, før han fekk eit drag so han stupte med øksa i handa. Og no tok den ville rida til som endå den dag i dag går under namnet Våden i Leiknesvika.

Somme kasta seg beint ned og drakk frå tufta. Andre fann tak i auser og spann, og pøste i seg til augo stod på stilkar. Kvinnfolka hadde slått seg ned kring ei stor pipe med portvin, og sat og skravla og skreik i munnen på kvarandre som ein kråkeflokk. Heller ikkje ungane heldt seg vekke, og det var ingen som hindra dei. Her var meir enn nok for alle.

Då verste torsten var over, fann dei ut at det var best å bremse litt, skulle dei klare å halde det gåande. Med leven og halloi trilla dei to ankar brennevin ut på tunet, og sette ein dei kalla Tambur-Jørgen til kjøkemeister. Snart tok dansen til på ny, villare enn før. Folk gjekk omkring og smilte blidt til kvarandre, og var gode bussar. Dei kjende seg som storfolk, og hadde råd å skjenkje kvarandre dyr konjakk av forgylte flasker. Gløymd var all deira naud og armod, gløymd var kjøpmann Spørckel og lensmannen, og framtida låg lys og trygg framfor dei. Dei var herrar i Leiknesvika, og kjellaren låg full av store piper og langhalsa flasker.

Snart tok rusen til å melde seg. Dei som var gamle og skrøpeleg til beins, tok til å rage, og dansen vart heit og rå. I vill gir velte dei seg i sengjer og bol, gift og ugift om kvartanna, og mange var so dauddrukne at dei kjende ikkje kvarandre att. Brennevin, øl og vin gjekk rundt i store kjer, utan stans. Kallane sat og sov med ausa i neven kvar det fall seg. Somme hadde endå til snåva på tunet, og låg og snorka i søyla.

Fram mot midnattstid gjekk det som ei vilskerid over dei som endå var på føtene. Millom fjellfolk og fjordfolk var det gamalt hat, og no slo det ut i lys loge. Med banning og ville skrik gauv dei på kvarandre, men dei var so utstø og forkomne at noko retteleg slagsmål vart det ikkje. Somme drog fram knivane, og rispa og stakk i blinde, men om dei stakk seg sjølv eller andre, var det ingen som merka. Ingen såg skilnad på ven og fiende lenger. Dei raga på golvet med håse, stynjande skrik, vrei og velte seg, til dei sovna med handa på strupen til sidemannen.

I grålysninga om morningen såg heile garden ut som ein valplass. Dei store husa steig fram or halvdimma, grå og audslege, og fillete gardiner hekk og blakra gjenom spikte glas. I alle rom og på alle tun låg det folk og snorka og sov som livlause. Somme jamra seg og stunde i søvnen, og over munnvikane låg det skum og gult gall.

På stabburstrappa sat Benjamin Tuft saman med Gabriel Kvia, og stirde framfor seg med sløkte, mismodige andletsdrag. Han såg ut som han hadde gløymt alt ikring seg, og sat og drøymde på ein kirkegard. Av og til flakka augo hans urolege ned over mot sjøen, som dei venta noko.

Og sjå, der kom det! Tri båtar kom skyssande inn mot støa i full fart. I den fremste sat lensmannen sjølv, myrk og streng. Denne gongen bar han sabel ved sida. Med dregen sabel kom han oppover mot husa med heile fylgjet etter seg, 20 mann i alt. Dei bar byrser, og såg ut som dei var tenkt å bruke dei.

Bleik og roleg gjekk Benjamin Tuft til møtes med dei med framstrekte hender. Gabriel Kvia kom stolpande etter på sine skamfarne fotstubbar, og gjorde slikt slag som meisteren sin. Lensmannsfolket støytte dei i koll med byrsekolvane, og i ein blunk sat jarna kring handledane deira. Fire mann leidde dei nedover mot båten, men då dei tykte det gjekk for seint med Gabriel, slo dei han i koll, og drog han etter seg som ein sloe.

Hine storma vidare oppover mot tunet. Somme av bøndene rådde med seg i det same, og gav seg til å renne rundt i ørske, utan mål. Men dei vart snart fanga inn att, og bundne på hand og fot. Eit par av lensmannsdrengjene kom berande med heile kveilar av tog frå nausta, og sidan gjekk dei rundt og svinebatt den sovande folkehopen. Ein for ein vart dei lempa inn i iskjellaren bak stabburet, ein over hin. Døra vart læst, og sterke vakter utsette. Hustrande og skjelvande låg dei der og kava i ørska, og visste kje kvar dei var. Men ei tung stille seig inn over dei då det tok til å gå opp for dei. Brått tok kvinnfolka til å jamre seg, og nokre kasta seg på kne og bad høgt til Gud. Karane sat tagale og stirde tomt inn i svarte vonløysa. No var det ute med dei. Trøyste dei kva medfart dei ville få! Kaldsveitten pipla på panna, og fæle syner av galgar og meistermenn flimra for augo. Dei minntest ikkje alt dei hadde gjort, men det vesle dei kom i hug var i all fall nok til å gjere dei ulukkelege for livstid. Men det verste, – det verste kunne dei ikkje minnast. Dei sat her med blod på nevane sine. Korleis var det komme der? Den eine spurde den andre, men ingen kunne svare.

Handfallne sat dei der og stirde på kvarandre, og skyna mindre og mindre av det heile. Her sat han Anders Klomset, og der sat han Søren Teigen, godslege og fredelege folk som aldri hadde gjort ein katt fortred. Og no sat dei der med blod på nevane sine. Korleis kunne slikt bere til.

Då var det ein som sa ordet, ordet dei alle tenkte på: Benjamin Tuft, sa han. Dei tok ordet oppatt for seg sjølv, sårt og hatefullt som ein hjelpelaus murring. Kva slags kar var han i grunnen, og kvar var han no? Han hadde vel passa på å stikke av medan tida var god, og late dei åleine tilbake i deira store og hjelpelause jammer. Men kva slags kar var han i grunnen? Dei minntest augo hans. Det var ikkje menneskeaugo. Var han kanskje ei vond ånd som var utsend for å føre fattige folk i forderv, og so drog seg tilbake til sitt opphav når det var gjort?

Men ut med stranda drog lensmannsskyssen med Benjamin Tuft og Gabriel Kvia. Dei låg i botten av båten, nedlesste med jarn, og stirde tomt og fortapt framfor seg.

Ein lang og seig rettargang tok til, og seint på våren fall dommen. Benjamin Tuft og Gabriel Kvia vart retta på Bergenhus barsokdag same hausten. Den fyrste var dømd som opphavsmann og førar for oppreistet. Den andre vart kjendt skuldig i to mord: Kjøpmann Spørckel, som lensmannen hadde funne daud i sengja, og guten frå Rindane som fekk skotet i bringa. Dei andre Rindingane vart dømde til tukthus eller vatn og brød etter som vitneprova fall.

Det var tungt for dei som laut reise, og verre for dei som sat att. Nedsøkte i armod og skam sat dei der med hunger og lensmann som dagleg gjest, brendemerkte for livstid.

Straffedommen over den vesle, fredelege fjellbygda vas tung, og folket fekk ein knekk som dei aldri vann over. Fedrene hadde berre ein einaste arv å overlate sine etterkommarar: fattigdommen med sine trufaste skuggar.

